
Def. XXXV. Παράλληλοι εὐθεῖαί εἰσιν, αἵτινες
ἐν τῷ αὐτῷ ἐπιπέδῳ οὖσαι καὶ ἐκβαλλόμεναι
εἰς ἄπειρον ἐφ' ἑκάτερα τὰ μέρη ἐπὶ μηδέτερα
συμπίπτουσιν ἀλλήλαις.




Τίνα μὲν στοιχεῖα τῶν παραλλήλων καὶ τίσι 
γνωρίζονται συμπτώμασιν ἐν τοῖς μετὰ ταῦτα μαθησόμεθα,
τίνες δέ εἰσιν αἱ παράλληλοι εὐθεῖαι διὰ τούτων 
ἀφορίζεται τῶν ῥημάτων. δεῖ τοίνυν αὐτάς, φησίν, ἔν τε
ἑνὶ ἐπιπέδῳ εἶναι καὶ ἐκβαλλομένας ἐφ' ἑκάτερα τὰ
μέρη μὴ συμπίπτειν ἀλλήλαις ἀλλ' ἐκβάλλεσθαι εἰς
ἄπειρον. καὶ γὰρ αἱ μὴ παράλληλοι μέχρι τινὸς 
ἐκβαλλόμεναι μείναιεν ἂν ἀσύμπτωτοι, τὸ δὲ εἰς 
ἄπειρον ἐκβαλλομένας μὴ συμπίπτειν χαρακτερίζει τὰς
παραλλήλους καὶ οὐδὲ τοῦτο ἁπλῶς ἀλλὰ τὸ ἐφ' 
ἑκάτερα ἐκβάλλεσθαι ἐπ' ἄπειρον καὶ μὴ συμπίπτειν. καὶ
γὰρ τῶν μὴ παραλλήλων δυνατὸν κατὰ θάτερα μὲν
τὴν ἐκβολὴν ἐπ' ἄπειρον γενέσθαι, κατὰ τὰ λοιπὰ δὲ
οὔ. συννεύουσαι γὰρ ἐπὶ τάδε τὰ μέρη, πλέον 
ἀφίστανται ἀλλήλων κατὰ τὰ ἕτερα. τὸ δὲ αἴτιον, ὅτι
δύο εὐθεῖαι περιέχειν οὐ δύνανταί τι χωρίον. εἰ δὲ
κατὰ ἀμφότερα συνεύσαιεν, τοῦτο συμβήσεται. καὶ
μέντοι καὶ τὸ ἐν τῷ αὐτῷ ἐπιπέδῳ εἶναι τὰς εὐθείας
ὀρθῶς προσείληπται. εἰ γὰρ ἡ μὲν εἴη ἐν τῷ 
ὑποκειμένῳ, ἡ δὲ ἐν μετεώρῳ κατὰ πᾶσαν θέσιν ἀσύμπτωτοί
εἰσιν ἀλλήλαις καὶ οὐ διὰ τοῦτο παράλληλοί εἰσιν.

